
16-17 fevral tarixlərində ABŞ Dövlət katibinin müavininin Avropa və Avrasiya əlaqələri üzrə 

köməkçisi Viktoriya Nuland mülki-hərbi nümayəndə heyəti ilə birlikdə Azərbaycanın ali 

hökümət rəsmiləri ilə görüşmək və vətəndaş cəmiyyətinin nümayəndələri ilə bir sıra ikitərəfli və 

regional məsələləri müzakirə etmək üçün Bakıya səfərdə olmuşdur. “Bu səhər Prezident Əliyev, 

Xarici işlər naziri Məmmədyarov və Milli təhlükəsizliyin müşaviri ilə çox səmimi görüş 

keçirdim. Daha sonra vətəndaş cəmiyyətinin nümayəndələri ilə görüşmək şansım oldu. Hər iki 

görüş zamanı bizim mesajımız əsaslı və aydın idi. Birləşmiş Ştatlar Azərbaycan ilə 20 ildən artıq 

əməkdaşlığını yüksək qiymətləndirir və biz Azərbaycanı daha güclü, demokratik və müstəqil 

görmək istəyirik,” – deyə xanım Nuland 17 fevral tarixində keçirilmiş mətbuat konfransı zamanı 

bildirmişdir. “Birləşmiş Ştatlar ənənəvi üç sahə - təhlükəsizlik, iqtisadiyyat və enerji üzrə illərlə 

gördüyümüz  işləri möhkəmləndirmək və Azərbaycanda mümkün ən güclü demokratiyanı təşviq 

etməyə davam etmək niyyətindədir”. 

Dövlət rəsmilərilə keçirilmiş görüşlərdə Dövlət katibinin köməkçisi Nuland qeyd etmişdir ki, o, 

təhlükəsizlik sahəsində əməkdaşlıq və Birləşmiş Ştatların Azərbaycanın sülhməramlı qüvvələrinə 

təlim keçmək və onları gücləndirmək üçün daha hansı işləri görə biləcəyi ilə bağlı məsələləri 

müzakirə etmişdir. Enerji əməkdaşlığı məsələsi haqqında danışarkən xanım Nuland əlavə 

etmişdir: “Biz indi təkcə Azərbaycan deyil, həmçinin, yeganə enerji mənbəyindən hədsiz 

dərəcədə asılı olan Avropa ölkələri üçün əhəmiyyətli olan Cənub Dəhlizini canlandırmaq və 

gücləndirmək üzrə işləri davam etdiririk. Prezident Əliyevin korrupsiya ilə mübarizəsini qeyd 

edən xanım Nuland “Bugün bütün xalqın ölkənin inkişafından yararlanacağı güclü, demokratik 

və təmiz Azərbaycan naminə ikitərəfli əlaqələri gücləndirməyə qərar verdik,” – deyə bildirdi. 

Dağlıq Qarabağla bağlı məsələləri müzakirə etdiyini söyləyən xanım Nuland Minsk Qrupunun 

Həmsədrlərinin son səfərinin bu məsələlərin əksəriyyətini əhatə etdiyini bildirdi. 

Demokratiya və insan hüquqları məsələlərinə toxunan xanım Nuland hökümət və vətəndaş 

cəmiyyəti arasında canlı, güclü danışıqların Azərbaycanın gələcəyi üçün çox vacib olduğunu və 

Birləşmiş Ştatların buna 20 ildən artıq sərmayə qoyaraq dəstəklədiyini söylədi. Birləşmiş 

Ştatların Azərbaycanda insan hüquqları ilə bağlı məsələləri müzakirə etdiyini söyləyən xanım 

Nuland, Prezident Əliyevlə vətəndaş cəmiyyəti və demokratiya sahəsində ABŞ-Azərbaycan 

dialoqunu yaratmağa razılaşdıqlarını bəyan etdi. “Bu, Azərbaycanın Avropa Şurası və baş katib 

Yaqlandla gördüyü işlərə paralel olaraq fəaliyyət göstərəcək ABŞ-Azərbaycan ikitərəfli stukturu 

olacaq”. 

Millətlərarası əlaqələrin müzakirə ilə xanım Nuland mətbuat konfransını yekunlaşdırmışdır. 

“Bugün, eyni zamanda, millətlərarası əlaqələr, Fulbright, IREX və  FLEX tələbə mübadilə 

proqramları, azərbaycanlı gənclərin ABŞ-da təhsil almaq şansının, gənc amerikalıların isə 

ölkənizə işləmək və təhsil almaq üçün gəlmələrinin əhəmiyyəti haqqında söhbət etdik. Bu, 

gördüyümüz işlərin ən vacib sütunudur”. 

 


